
Міхаіл Канстанцінавіч Недзьведзь нарадзіўся 28 жніўня 1941 года ў г. 

Пінску (цяпер Брэсцкай вобласці) у сям’і служачых. У 1959 годзе з адзнакай 

скончыў Пінскае медыцынскае вучылішча, у 1965 годзе – з адзнакай Мінскі 

дзяржаўны медыцынскі інстытут. 

Пасля заканчэння інстытута Міхаіл Недзьведзь працаваў загадчыкам 

тэрапеўтычнага адзялення Слаўгарадскай раѐннай бальніцы Магілѐўскай 

вобласці. З 1966 года – аспірант кафедры паталагічнай анатоміі Мінскага 

медыцынскага інстытута, з 1968 – асістэнт гэтай жа кафедры. У 1970 годзе 

абараніў кандыдацкую («Патологическая анатомия врождѐнной 

гидроцефалии») і ў 1979 годзе доктарскую («Патологическая анатомия 

центральной нервной системы при хромосомных болезнях, обусловленных 

аберрациями аутосом») дысертацыі. 

З 1975 года М. К. Недзьведзь дацэнт і з 1985 года – прафесар кафедры 

паталагічнай анатоміі. З 1974-га па 1984 год быў галоўным паталагаанатамам 

Мінскага гарадскога аддзела аховы здароўя. У 1984–1987 гадах працаваў 

загадчыкам гістапаталагічным адзяленнем Нацыянальнай лабараторыі 

здароўя ў г. Бразавіле (Народная Рэспубліка Конга). 

Навуковыя інтарэсы Міхаіла Канстанцінавіча – прыроджаныя парушэнні 

цэнтральнай нервовай сістэмы, паталагічная анатомія павольных 

нейраінфекцый і вірусных энцэфалітаў, паразітарныя хваробы чалавека, 

некаторыя деміялінізіруючыя захворванні. Пад кіраўніцтвам 

М. К. Недзьведзя было выканана і абаронена 14 кандыдацкіх і дзве 

доктарскіх дысертацыі. Прафесар М. К. Недзьведзь з’яўляецца аўтарам 430 

друкаваных работ, у тым ліку пяці манаграфій, трох рацыяналізатарскіх 

прапаноў, двух вынаходстваў, 12-ці метадычных рэкамендацый. У 2011 годзе 

Міхаілам Канстанцінавічам у сааўтарстве з прафесарам Яўгенам 

Давыдовічам Чэрствым быў напісаны першы нацыянальны падручнік па 

паталагічнай анатоміі, які атрымаў мноства станоўчых водгукаў ад 

спецыялістаў марфолагаў Рэспублікі Беларусь і блізкага замежжа. 

М. К. Недзведзь – дэлегат VI (г. Іванава), VII (г. Ташкент) і VIII 

(г. Тбілісі) Усесаюзных з’ездаў паталагаанатамаў, 1-га з’езда саюза 

асацыяцый паталагаанатамаў (г. Масква), XXII кангрэса Міжнароднай 

акадэміі паталогіі (г. Ніца, Францыя, 1998), удзельнік шматлікіх 

рэспубліканскіх і міжнародных канференцый і сімпозіумаў. З 1990 года – 

старшыня Мінскага гарадскога навуковага таварыства дактароў-

паталагаанатамаў, намеснік старшыні аналагічнага Рэспубліканскага 

таварыства. 

Міхаіл Канстанцінавіч бліскучы навуковец і даследчык. Ён на працягу многіх 

гадоў займаецца марфалагічнымі зменамі цэнтральнай нервовай сістэмы пры 

прыроджаных анамаліях і заганах развіцця, паталагічнай анатоміі прыонных і 

вірусных нейраінфекцый, паразітарных хвароб і некаторых дэміалінізаваных 

захворванняў чалавека. Прафесара М. К. Недзьведзя адрознівае шырокае 

кола навуковых інтарэсаў, глыбокае і тэарэтычнае абагульненне новых і 



 

 

навуковых дадзеных і канцэпцый, імкненне актыўна выкарыстоўваць 

навуковыя адкрыцці ў практычнай медыцыне. 

Міхаіл Канстанцінавіч – выдатны педагог, больш за 40 гадоў ѐн выкладае 

паталагічную анатомію студэнтам медыцынскага ўніверсітэта. Лекцыі 

адрозніваюцца глыбокім зместам, найноўшымі навуковымі звесткамі, 

займальныя па форме выкладання, насычаныя клінічнымі прыкладамі і 

выдатна ілюстраваныя, запальваюць у дапытлівых студэнтаў першыя іскры 

цікавасці да навукі. На іх можна нярэдка сустрэць выкладчыкаў розных 

кафедраў, студэнтаў іншых курсаў і патокаў і яму, як настаўніку, многім 

абавязана сучаснае пакаленне дактароў. 

Старэйшы брат М. К. Недзьведзя, Георгій Канстанцінавіч Недзьведзь, 

таксама стаў медыкам – няўролагам, доктарам медыцынскіх навук, 

прафесарам, лаўрэатам Дзяржаўнай прэміі Рэспублікі Беларусь (1995). Яго 

зводны старэйшы брат, Алег Феадосьевіч Макарэвіч (1927–2009), быў 

хiрургам, кандыдатам медыцынскіх навук, удастоены звання Ганаровы 

грамадзянiн горада Пiнска (1992). Дачка Міхаіла Канстанцінавіча, Тамара 

Міхайлаўна Недзьведзь, паталагаанатам, кандыдат медыцынскіх навук; сын – 

Аляксандр Міхайлавіч Недзьведзь, доктар тэхнічных навук (2013). 

